
Program Speed Reading
Bersama PTAR UiTM Perkasa
Kemahiran Membaca Murid
Tingkatan 4

 Facebook  Twitter    

Melaka, 8 Ogos 2026 – Seramai 60 orang murid Tingkatan 4 Sekolah Menengah
Kebangsaan (SMK) Ayer Keroh menyertai Program Speed Reading bersama
Perpustakaan Tun Abdul Razak (PTAR), Universiti Teknologi MARA (UiTM) yang
berlangsung bersempena Karnival Pendidikan Madani PPD Melaka Tengah.
Program yang diadakan pada 8 Ogos 2026 (Sabtu), dari jam 9.30 pagi hingga
11.30 pagi bertempat di Bilik Tayangan SMK Ayer Keroh itu melibatkan murid
daripada kelas 4 Alpha, 4 Beta dan 4 Delta.
Program ini dikendalikan oleh Puan Siti Rohayu Binti Mohamad Yusof, selaku
instruktor Speed Reading, yang membimbing para peserta dalam menguasai teknik
membaca dengan lebih cepat, fokus dan berkesan.
Pengisian program memberi pendedahan kepada murid mengenai teknik dan
strategi membaca pantas yang dapat membantu mereka meningkatkan keupayaan
memahami, mengenal pasti maklumat penting serta mengekalkan fokus ketika
membaca. Kemahiran tersebut amat relevan dalam membantu murid menghadapi

pembelajaran di peringkat menengah atas yang memerlukan penguasaan pelbagai
bahan bacaan dan sumber akademik.
Program Speed Reading ini turut menjadi salah satu usaha PTAR UiTM dalam
menyokong pembudayaan ilmu dan pemerkasaan literasi membaca dalam
kalangan generasi muda, selaras dengan aspirasi Dekad Membaca Kebangsaan
2030.
Penganjuran program bersama pihak sekolah dan Pejabat Pendidikan Daerah
(PPD) Melaka Tengah juga mencerminkan komitmen UiTM untuk memperluas
perkongsian kepakaran serta mendekati komuniti pendidikan melalui program yang
memberi nilai tambah kepada murid.
Para peserta turut diberikan Sijil Penyertaan Peringkat Daerah sebagai
penghargaan atas penglibatan mereka dalam program tersebut.
Melalui pendekatan pembelajaran yang interaktif dan berfokus, program ini
diharapkan dapat membentuk tabiat membaca yang lebih efektif dalam kalangan
murid, di samping meningkatkan keyakinan mereka untuk meneroka ilmu melalui
pelbagai bahan bacaan.
Penganjuran program ini turut membawa mesej bahawa kemahiran membaca
bukan sekadar keupayaan membaca dengan pantas, tetapi kemampuan
memahami, menilai dan menggunakan maklumat secara berkesan.
Selaras dengan slogan program, “Membaca Melahirkan Pemimpin Berilmu, Negara
Berjaya”, inisiatif ini diharapkan dapat menyemarakkan budaya membaca dalam
kalangan generasi muda serta melahirkan pelajar yang berilmu, berfikiran kritis dan
bersedia menghadapi cabaran pendidikan masa hadapan.

